
śrīśuka uvāca
indramēvaṃ samādiśya bhagavān viśvabhāvanaḥ Á
paśyatāmanimēṣāṇāṃ tatraivāntardadhē hariḥ Á Á 1 Á Á

tathābhiyācitō dēvairṛṣirātharvaṇō mahān Á
mōdamāna uvācēdaṃ prahasanniva bhārata Á Á 2 Á Á

api vṛndārakā yūyaṃ na jānītha śarīriṇām Á
saṃsthāyāṃ yastvabhidrōhō duḥsahaścētanāpahaḥ Á Á 3 Á Á

jijīviṣūṇāṃ jīvānāmātmā prēṣṭha ihēpsitaḥ Á
ka utsahēta taṃ dātuṃ bhikṣamāṇāya viṣṇavē Á Á 4 Á Á

dēvā ūcuḥ
kiṃ nu tad dustyajaṃ brahman puṃsāṃ bhūtānukampinām Á
bhavadvidhānāṃ mahatāṃ puṇyaślōkēḍyakarmaṇām Á Á 5 Á Á

nanu svārthaparō lōkō na vēda parasaṅkaṭam Á
yadi vēda na yācēta nēti nāha yadīśvaraḥ Á Á 6 Á Á

ṛṣiruvāca
dharmaṃ vaḥ śrōtukāmēna yūyaṃ mē pratyudāhṛtāḥ Á
ēṣa vaḥ priyamātmānaṃ tyajantaṃ santyajāmyaham Á Á 7 Á Á

yō’dhruvēṇātmanā nāthā na dharmaṃ na yaśaḥ pumān Á
īhēta bhūtadayayā sa śōcyaḥ sthāvarairapi Á Á 8 Á Á

ētāvānavyayō dharmaḥ puṇyaślōkairupāsitaḥ Á
yō bhūtaśōkaharṣābhyāmātmā śōcati hṛṣyati Á Á 9 Á Á

ahō dainyamahō kaṣṭaṃ pārakyaiḥ kṣaṇabhaṅguraiḥ Á
yannōpakuryādasvārthairmartyaḥ svajñātivigrahaiḥ Á Á 10 Á Á

śrīśuka uvāca
ēvaṃ kṛtavyavasitō dadhyaṅṅātharvaṇastanum Á
parē bhagavati brahmaṇyātmānaṃ sannayañjahau Á Á 11 Á Á

yatākṣāsumanōbuddhistattvadṛg dhvastabandhanaḥ Á
āsthitaḥ paramaṃ yōgaṃ na dēhaṃ bubudhē gatam Á Á 12 Á Á

athēndrō vajramudyamya nirmitaṃ viśvakarmaṇā Á
munēḥ śuktibhirutsiktō bhagavattējasānvitaḥ Á Á 13 Á Á

vṛtō dēvagaṇaiḥ sarvairgajēndrōparyaśōbhata Á
stūyamānō munigaṇaistrailōkyaṃ harṣayanniva Á Á 14 Á Á

vṛtramabhyadravacchatrumasurānīkayūthapaiḥ Á
paryastamōjasā rājan kruddhō rudra ivāntakam Á Á 15 Á Á

tataḥ surāṇāmasurai raṇaḥ paramadāruṇaḥ Á
trētāmukhē narmadāyāmabhavat prathamē yugē Á Á 16 Á Á

rudrairvasubhirādityairaśvibhyāṃ pitṛvahnibhiḥ Á
marudbhirṛbhubhiḥ sādhyairviśvēdēvairmarutpatim Á Á 17 Á Á

dṛṣṭvā vajradharaṃ śakraṃ rōcamānaṃ svayā śriyā Á
nāmṛṣyannasurā rājan mṛdhē vṛtrapuraḥsarāḥ Á Á 18 Á Á

namuciḥ śambarō’narvā dvimūrdhā ṛṣabhō’mbaraḥ Á
hayagrīvaḥ śaṅkuśirā vipracittirayōmukhaḥ Á Á 19 Á Á

pulōmā vṛṣaparvā ca prahētirhētirutkalaḥ Á
daitēyā dānavā yakṣā rakṣāṃsi ca sahasraśaḥ Á Á 20 Á Á

sumālimālipramukhāḥ kārtasvaraparicchadāḥ Á
pratiṣidhyēndrasēnāgraṃ mṛtyōrapi durāsadam Á Á 21 Á Á

abhyardayannasambhrāntāḥ siṃhanādēna durmadāḥ Á
gadābhiḥ parighairbāṇaiḥ prāsamudgaratōmaraiḥ Á Á 22 Á Á

śūlaiḥ paraśvadhaiḥ khaḍgaiḥ śataghnībhirbhuśuṇḍibhiḥ Á
sarvatō’vākiran śastrairastraiśca vibudharṣabhān Á Á 23 Á Á

na tē’dṛśyanta sañchannāḥ śarajālaiḥ samantataḥ Á
puṅkhānupuṅkhapatitairjyōtīṃṣīva nabhōghanaiḥ Á Á 24 Á Á

na tē śastrāstravarṣaughā hyāsēduḥ surasainikān Á
chinnāḥ siddhapathē dēvairlaghuhastaiḥ sahasradhā Á Á 25 Á Á

atha kṣīṇāstraśastraughā giriśṛṅgadrumōpalaiḥ Á
abhyavarṣan surabalaṃ cicchidustāṃśca pūrvavat Á Á 26 Á Á

tānakṣatān svastimatō niśāmya
śastrāstrapūgairatha vṛtranāthāḥ Á

drumairdṛṣadbhirvividhādriśṛṅgai -
ravikṣatāṃstatrasurindrasainikān Á Á 27 Á Á

sarvē prayāsā abhavan vimōghāḥ
kṛtāḥ kṛtā dēvagaṇēṣu daityaiḥ Á

kṛṣṇānukūlēṣu yathā mahatsu
kṣudraiḥ prayuktā ruśatī rūkṣavācaḥ Á Á 28 Á Á

tē svaprayāsaṃ vitathaṃ nirīkṣya
harāvabhaktā hatayuddhadarpāḥ Á

palāyanāyājimukhē visṛjya
patiṃ manastē dadhurāttasārāḥ Á Á 29 Á Á

vṛtrō’surāṃstānanugān manasvī
pradhāvataḥ prēkṣya babhāṣa ētat Á

palāyitaṃ prēkṣya balaṃ ca bhagnaṃ
bhayēna tīvrēṇa vihasya vīraḥ Á Á 30 Á Á

kālōpapannāṃ rucirāṃ manasvinām
uvāca vācaṃ puruṣapravīraḥ Á

hē vipracittē namucē pulōman
mayānarvañchambara mē śṛṇudhvam Á Á 31 Á Á

jātasya mṛtyurdhruva ēṣa sarvataḥ
pratikriyā yasya na cēha kḷptā Á

lōkō yaśaścātha tatō yadi hyamuṃ
kō nāma mṛtyuṃ na vṛṇīta yuktam Á Á 32 Á Á

dvau sammatāviha mṛtyū durāpau
yad brahmasandhāraṇayā jitāsuḥ Á

kalēvaraṃ yōgaratō vijahyād
yadagraṇīrvīraśayē’nivṛttaḥ Á Á 33 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

ṣaṣṭhaskandhē indravṛtrāsurayuddhavarṇanaṃ nāma daśamō’dhyāyaḥ Á Á

